خیبرپختونخوا اسمبلی  میں 44مہینوں کے دوران129 قوانین کی منظوری دی گئی: فافن
صوبائی اسمبلی میں مقامی حکومتوں، شفافیت، احتساب سے متعلق موضوعات پر قانون سازی ہوئی۔
منتخب نمائندوں کی مراعات میں اضافے سے متعلق قوانین تحریک انصاف کے منشور سے مطابقت نہیں رکھتے۔ 
[bookmark: _GoBack]اسمبلی تمام قوانین کو کمیٹیوں کو بھجوایا کرے اور نجی اراکین کی کارروائی کے لیے مقررّہ وقت فراہم کرے: فافن کی سفارشات
اسلام آباد ، 26 فروری 2017 خیبر پختون خواہ اسمبلی نے  29 مئی 2013 سے 6 فروری 2017 کے دوران منعقد ہونے والےبائیس اجلاسوں کے دوران ایک سو انتیس (129)قانونی مسودات کی منظوری دی  ہے ۔منظور شدہ قوانین صوبائی حکمران  جماعت کے انتخابی منشور میں کیے گئے وعدوں، اٹھارہویں آئینی ترمیم  کے تقاضوں اورحکومتی و انتظامی ضروریات سے متعلق تھے۔ موضوعاتی اعتبار سے یہ قانون سازی سرکاری اداروں کے قیام یا اصلاحات، عارضی بنیادوں پر رکھے گئے ملازمین کو مستقل کرنے، سیکیورٹی ، ماحولیات ، شفافیت اور احتساب  کے شعبوں میں کی گئی۔ 
فری اینڈ فیئر الیکشن نیٹ ورک (فافن ) کی طرف سے اتوار کو جاری کردہ تحقیقی رپورٹ کے مطابق  اسمبلی نےاب تک  121 حکومتی قانونی مسوّدات اور آٹھ نجی اراکین کے قانونی مسوّدات  کی منظوری دی ہے۔ منظور شدہ121سرکاری قوامین میں سے پانچ کا تعلق اٹھارہویں آئینی  ترمیم کے تحت صوبے کو منتقل ہونیوالے معاملات سے تھا ، 42قوانین صوبائی انتظامیہ کی قانونی ضروریات  جبکہ 41قوانین حکمران جماعت تحریک انصاف کے انتخابی منشور میں کیے گئے اصلاحات  کے وعدوں کی تکمیل سے متعلق تھے۔  پینتیس قوانین ایسے تھے جو بظاہر منشور میں کیے وعدوں  کے ساتھ ساتھ انتظامی یا آئینی تقاضوں سے بھی مطابقت رکھتے تھےجبکہ منتخب نمائندوں کی مراعات اور صوابدیدی فنڈز کے حوالے سے منظور کیے گئے چھ قوانین کو پارٹی کے انتخابی منشور سے متصادم قرار دیا جا سکتا ہے ۔  
اس قانون سازی میں اختیارات کی مقامی حکومتوں کو منتقلی (خیبرپختونخوا لوکل گورنمنٹ ایکٹ 2013) ، سرکاری اداروں میں شفافیت  لانے کی کوششوں(خیبرپختونخوا رائٹ ٹو انفارمیشن ایکٹ 2013) اور عوامی خدمات  کی بروقت فراہمی (خیبرپختونخوا رائٹ ٹو پبلک سروسز ایکٹ 2014) سے متعلق مؤثر اور منفرد قوانین شامل تھے۔ خیبر پختونخوا کا مقامی حکومتوں کا نظام اختیارت کی نچلی سطح تک منتقلی کے حوالےسے دیگر صوبوں کے مقابلے میں  زیادہ مؤثر ہے جبکہ معلومات کے حق کے بارے میں خیبرپختونخوا  نے دیگر صوبوں سے سبقت لیتے ہوئے سب سے پہلے ترقی پسندنہ قانون سازی کی بعد ازاں  پنجاب میں بھی ایسا ہی قانون متعارف کرایا گیا۔ مزید برآں خیبر پختونخوا اسمبلی نے آزادانہ احتساب کمیشن کے قیام کے لیے بھی قانون منظور کیا البتہ بعد میں اسی قانون میں پانچ ترامیم بھی کی گئیں۔ ان چاروں موضوعات پر قانون سازی کا وعدہ پاکستان تحریک انصاف کے منشور میں کیا گیا تھا ۔تاہم منشور میں کئے گئے کئی دیگر وعدوں جیسا کہ سول سروس اصلاحات،یکساں نظام تعلیم ، خواتین کے حوالے سے امتیازی قوانین کا خاتمہ، معذوروں کیلئے قانونی تحفظ ، زرعی اصلاحات اور فوجداری انصاف کی اصلاحات پر تاحال قانون سازی نہیں کی جا سکی  ہے۔     
خیبر پختونخوا اسمبلی نے ادارہ جاتی قیام و اصلاحات پر 33 ، مقامی حکومت و بہتر گورننس پر 17، احتساب و شفافیت پر 12، سیکیورٹی پر آٹھ جبکہ دیگر موضوعات پر 59قانونی مسودات  کی منظور ی دی ہے ۔ پاکستان تحریک انصاف اور حکمران اتحاد کی دیگر جماعتوں کو خیبرپختونخوا اسمبلی میں قانون سازی کیلئے درکار واضح اکثریت سے زیادہ نشستیں حاصل ہیں  جس کی بدولت انہیں حزب اختلاف کی معاونت کی ضرورت نہیں ۔ تاہم پارلیمانی قواعد  اور روایات  کے مطابق قانون سازی کے عمل میں زیادہ سے زیادہ جمہوری  اور مشاورتی انداز اختیار کیا جانا چاہئیے۔ اس مقصد کے لیے مجوّزہ قوانین پر اسمبلی کمیٹیوں میں بحث، عوام اور متعلقہ حلقوں کی آرا و تجاویز کا حصول، قواعد میں درج مراحل کی پیروی اور اسمبلی میں عام بحث جیسے عوامل سے قانون سازی کو بہتر بنایا جاسکتا ہے۔ پاکستان کے سیاسی تناظر میں اسمبلی سے باہر سیاسی جماعتوں سے اہم قوانین پر مشاورت اور اتفاق رائے  بھی جمہوری قانون سازی کی اسی  روایت کا حصّہ ہیں۔  تاہم خیبرپختونخوا اسمبلی  میں قانون سازی کے دوران بیشتر اوقات ان قواعد و روایات کو نظر انداز کیا گیا۔ اسمبلی میں متعارف کرائے گئے ہر بیس میں سےصرف دو قانونی مسودات کو تفصیلی غور و خوض کے لیے مجالس قائمہ کے سپرد کیا گیا جبکہ باقی تمام قانونی مسودات اس عمل کی انجام دہی کے بغیر ہی منظور کئے گئے ۔ خیبر پختونخوا اسمبلی واحد صوبائی اسمبلی ہے جس کے قواعد میں قانونی مسودات کی کمیٹیوں سے جانچ پڑتال کو لازمی قرار نہیں دیا گیا ہے۔ واضح رہے کہ  قانون سازی کے عمل کو زیادہ معتبر اور سب کیلئے یکساں طور پر قابل قبول بنانے کیلئے کسی بھی عوامی ایوان میں  موثر کمیٹیوں کی موجودگی ناگزیر ہے ۔ 
کمیٹیوں سے نظرثانی کے مرحلے کو نظر انداز کیے جانے کے باوجود خیبرپختونخوا اسمبلی میں قانون سازی کی رفتار میں قابل ذکر بہتری نظر نہیں آتی ۔  اوسطاً ہر قانونی مسوّدے کی منظور ی میں اڑتالیس ایّام صرف ہوئے ۔ موضوعاتی اعتبار سے منتخب نمائندوں کی مراعات سے متعلق قوانین  کی منظوری میں اوسطاً سب سے کم وقت( 14 دن) صرف ہوا ۔ اسی طرح انسانی حقوق وسماجی بہبودسے متعلق قوانین کی منظوری پر اوسطاً 19 دن ، معیشت سے متعلق قوانین کی منظوری پر اوسطا 22ً دن ، صحت سے متعلق قوانین پر 28 دن، ماحولیات سے متعلق قوانین پر 36 دن،ملازمتوں اورملازمت کےقواعد سے متعلق قوانین پر 37 دن ، مقامی حکومت  اور بہتر گورننس  سے متعلق قوانین پر 59 دن ، تعلیم  سے متعلق قوانین پر 80 دن ، احتساب اور شفافیت سے متعلق قوانین پر 131دن  اور امن عامہ سے متعلق قوانین پر اوسطا 293دن کا عرصہ صرف ہوا ۔ 
اس دوران منظور کئے گئے 129قانونی مسودات میں سے آٹھ قانونی مسودات نجی اراکین کی جانب سے متعارف کرائے گئے تھے۔ عموماً کسی بھی قانون ساز ادارے میں اکثریتی قوانین حکومت ہی متعارف کراتی ہے تاہم نجی اراکین کے قانونی مسوّدات بھی قانون سازی کا ایک موثر ذریعہ ہوتے ہیں جو مجموعی طور پر قانون سازی کے موضوعات پر اثر انداز ہوتے ہیں ۔ قواعد کے اعتبار سے حکومت جب بھی کسی موضوع پر قانون سازی کی خواہاں ہو تو اس موضوع پر پیش کردہ نجی اراکین کے مسودے بھی زیرِ غور لائے جاتے ہیں۔ پاکستان کے قانون ساز اداروں میں ماضی قریب میں  نجی اراکین کے قانونی مسوّدات کی منظوری کی بہت سی مثالیں موجود ہیں  یا دیگر صورتوں میں نجی ارکان کے مجوّزہ قوانین کو حکومتی قوانین کے طور پر بھی اپنا لیا جاتا ہے۔ خیبر پختونخوا اسمبلی میں 44ماہ کے دوران صرف تیرہ نجی قانونی مسودات متعارف کرائے گئے جبئ جو کہ اس عرصے کے لیے خاصی کم تعداد ہے۔ اس کمی کی بڑی وجوہات  ایوان میں  نجی اراکین کی کاروائی کے لیے مخصوص ایّام (جمعرات) کے دن نشست کا نہ ہونا یا اسے حکومتی کاروائی کے لیے استعمال کرلیا جانا ہے۔ آٹھ  نجی اراکین کے قانونی مسوّداد کی منظوری  اس بات کا ثبوت ہے کہ خیبرپختونخوا اسمبلی نجی ارکان کی قانون سازی سے متعلق کاوشوں کو سنجیدگی سے لیتی ہے لیکن  اراکین کو ان کا مقرّرہ وقت دینے کے معاملے میں غیرسنجیدہ ہے۔ قانون سازی کا ایک دلچسپ پہلو یہ بھی ہے کہ نجی ارکان کے قانونی مسوّدات کی منظور ی پر حکومتی قانونی مسودات کے مقابلے مین اوسطا ًکم وقت (44دن ) صرف ہوئے ۔ 
خیبر پختونخوا اسمبلی کے منظور کردہ 129 قوانین میں 69 نئے قوانین جبکہ 60  پہلے سے موجودقوانین میں ترامیم شامل ہیں۔ مزیدبرآں قانون سازی کا ایک چوتھائی یعنی 26 قوانین بطور آرڈیننس لاگو کیے گئے تھے جبکہ بقیہ قوانین کو معمول کے طریقے کے مطابق اسمبلی میں متعارف کرایا گیا تھا۔ 

